
Adresa: Rr. Bekim Fehmiu (Ish Ndërtesa e Fazitës), kati:2, 10000 Prishtinë, Kosovë 

Tel: 038 247 615 lok. 101, Fax: 038 247 620, E-mail: info@ero-ks.org, web: www.ero-ks.org 

 

Prishtinë, 17.10.2023  

Kodi i ZRRE-së: V_1775_2023  

 

Bordi i Zyrës së Rregullatorit për Energji  

Duke u bazuar në: 

− Nenin 9, paragrafi 1, nën-paragrafi 1.7, nenin 15 dhe 17, nenin 25, nenin 26, paragrafi 2 të Ligjit 

për Rregullatorin e Energjisë (Nr. 05/L-084); 

− Nenin 17 dhe 18 të Rregullës për Zgjidhjen e Ankesave dhe Kontesteve në Sektorin e Energjisë; 

− Aktgjykimi i Gjykatës së Apelit të Kosovës A.A.nr.598/22 i datës 21.03.2023 

− Aktgjykimi i Gjykatës Themelore në Prishtinë A.nr.2889/2019 i datës 21.03.2023. 

në seancën e mbajtur më datë 17.10.2023 nxori këtë: 

V E N D I M 

I. REFUZOHET si e pa bazuar ankesa e konsumatorit F.S nga Komuna e Prishtinës. 

II. MBETET në fuqi, vendimi i Departamentit për Mbrojtjen e Konsumatorëve në ZRrE, me nr. 

ZRrE/DMK_V_2235_09_21, i datës 14.09.2021, edhe në rivendosje sipas Aktgjykimit të Gjykatës 

në Prishtinë A.nr.2889/2019 i datës 21.03.2023. 

A r s y e t i m 

Bordi i Zyrës e Rregullatorit për Energji me datë 27.10.2021 ka nxjerrë vendim V_1446_2021 me të 

cilën ka Refuzuar ankesën e konsumatorit  F.S dhe ka lënë në fuqi vendimin e Departamenti për 

Mbrojtje të Konsumatorëve në ZRrE me nr. ZRrE/DMK_V_2235_09_21. 

Pas kësaj konsumatori F.S ka apeluar vendimin e Bordit të ZRRE V_1446_2021 në Gjykatën Themelore 

në Prishtinë, Departamenti për Çështje Administrative. 

Gjykata Themelore në Prishtinë, Departamenti për Çështje Administrative, me Aktgjykimin A.nr. 

2889/19 të datës 06.06.2022 e ka aprovuar si të bazuar kërkesëpadinë e paditësit F.S dhe e ka anuluar 

Vendimin e të paditurës ZRrE, me nr. V_1446_2021 të dt.27.10.2021, dhe çështjen e ka kthyer në 

rishqyrtim dhe rivendosje nga organi i paditur. 

Pas kësaj ZRRE ka kundërshtuar Aktgjykimin e Gjykata Themelore në Prishtinë, Departamenti për 

Çështje Administrative A.nr. 2889/19 të datës 06.06.2022 në Gjykatën e Apelit të Kosovës. 

Gjykata e Apelit në Prishtinë me Aktgjykimin AA.nr.5983/22 të datës 21.03.2023, e ka refuzuar si të 

pabazuar ankesën e të paditurës “Zyra e Rregullatorit për Energji”, me seli në Prishtinë, ndërsa 

Aktgjykimin e Gjykatës Themelore në Prishtinë e ka vërtetuar. 

Andaj konform vendimeve të Gjykatës, ZRRE lëndën e konsumatorit e ka kthyer në rishqyrtim dhe 

rivendosje. 

Ankesa e konsumatorit F.S parashtruar në ZRRE-së është që të bëhet shqyrtimi i faturës  

nr.0719251089DPR-35724 i datës 01.08.2019 me njehsorin elektrik nr.20016382, pasi sipas 

konsumatorit në faturë nuk mund të kuptohet borxhi dhe nuk është e qartë se si është llogaritur ky 

borxh në vlerë prej 5862.82 EUR. 

Bordi i Zyrës së Rregullatorit për Energji në mbledhjen e mbajtur me datë 17.10.2023 ka analizuar të 

gjitha shkresat e lëndës të prezantuara nga palët në kontest, vendimin e Departamentit për Mbrojtjen 

e Konsumatorëve, Aktgjykimin e Gjykatës Themelore në Prishtinë A.nr.2889/2019 të datës 21.03.2023, 

Aktgjykimin e Gjykatës së Apelit të Kosovës A.A.nr.598/22 i datës 21.03.2023, dhe pas kësaj ka 

vërtetuar se vendimi i DMK-së nr. ZRrE/DMK_V_2235_09_21 i datës 14.09.2021, është vendim i drejtë 

dhe i bazuar në prova konkrete, dhe kjo është fakt i pakontestueshëm.  

Më poshtë do të paraqitet kronologjia e lëndës së konsumatorit dhe analiza konkrete dhe profesionale 

e të gjitha provave.  

Kronologjia e lëndës 

Me datë 06.07.2019 punëtorët e autorizuar te KEDS-it për inspektimin e pikave matëse kane inspektuar 

piken matëse të konsumatorit ku kanë evidentuar gjendjen e shpenzimeve në njehsorin elektrik nr. 

62275718 ku TL=28135 kWh dhe TU=8735 kWh si dhe kanë evidentuar se: Me rastin e kontrollës tek 

konsumatori është gjetur njehsori elektrik nr.20016382 i pa regjistruar në CCP me gjendje të 

shpenzimeve TL=063348 kWh dhe TU=038573 kWh. Ekipi i KEDS-it ka evidentuar se në momentin e 

inspektimit njehsori është pa harxhim dhe pa ngarkese, njehsori elektrik është gjetur lartë në objekt 

nën kulm, si dhe dyshohet se ka pasur disa pajisje elektrike siç edhe shihet në foto. Njehsori elektrik 

ndërrohet dhe zhvendoset në shtylle njehsori smart, si dhe njehsori i larguar nga matja merret për 

verifikim. 

Provë: Procesverbali i inspektimit nr. 0703488 i datës 06.07.2019 

Me datë 06.07.2019 punëtorët e autorizuar të KEDS-it për ndërrimin e njehsorëve elektrik kanë 

inspektuar piken matëse të konsumatorit ku kanë larguar nga matja njehsorin elektrik nr.62275718 me 

gjendje TL=28135 kWh dhe TU=8735 kWh, si dhe ka vendosur për matje njehsorin elektrik nr.20016382 

me gjendje TL=063348 kWh dhe TU=038573 kWh. 

Provë: Procesverbali mbi ndërrimin dhe heqjen e njehsorit nr. 0826672 datë 06.07.2019 

Me datë 06.07.2019 punëtorët e autorizuar të KEDS-it për ndërrimin e njehsorëve elektrik kanë 

inspektuar pikën matëse të konsumatorit ku kanë larguar nga matja njehsorin elektrik nr. 20016382 

me gjendje TL=063348 kWh dhe TU=038573 si dhe ka vendosur për matje njehsorin elektrik nr. 

32595689 me gjendje TL=000000 kWh dhe TU=000000 kWh. 

Provë: Procesverbali mbi ndërrimin dhe heqjen e njehsorit nr.0826673 të datës 06.07.2019 

Departamenti i faturimit në KESCO me datë 24.07.2019 i ka dërguar konsumatorit faturën e energjisë 

elektrike me shpenzim prej 101,921 kWh apo e shprehur në vlerë financiare 5,822.01€. 

Provë: Fatura 0719251089DPR-35724 datë 01.08.2019  

Konsumatori ka parashtruar ankesë në Departamentin për Konsumator në KESCO duke kërkuar që ti 

bëhet rishqyrtimi i faturës nr.0719251089DPR-35724 të datës 01.08.2019 me njehsorin elektrik nr. 

20016382, si dhe mënyra e llogaritjes.  

Provë: Ankesa e konsumatorit në KESCO  

Me datë 08.11.2019 konsumatori ka parashtruar ankesë në DMK të ZRRE-së duke kundërshtuar 

faturën 0719251089DPR-35724 datë 01.08.2019 me njehsorin elektrik nr. 20016382 si dhe ka kërkuar 

qe e njëjta te anulohet. 

Provë: Ankesa e konsumatorit në DMK të ZRRE-së  datë 08.11.2019 

Analiza e lëndës 

Në procesverbalin e inspektimit të KEDS nr. 0703488 i datës 06.07.2019 punëtorët e autorizuar të KEDS 

gjatë inspektimit përveç evidentimit të gjendjes së shpenzimeve të njehsorit elektrik nr.62275718, 

kanë konstatuar se te konsumatori është gjetur edhe një njehsor elektrik nr.20016382 i pa regjistruar 

në programin e faturimit  “CCP” dhe atë me gjendje të shpenzimeve TL=063348 kWh dhe TU=038573 

kWh. Në procesverbal poashtu punëtorët e autorizuar të KEDS kanë evidentuar se në momentin e 

inspektimit njehsori është pa harxhim dhe pa ngarkesë, dhe është gjetur lartë në objekt nën kulm, si 

dhe dyshohet se ka pasur disa pajisje elektrike siç edhe shihet në foto. Bordi i ZRRE potencon se në 

nenin 32 të Rregullës për Kushtet e Përgjithshme të Furnizimit me Energji parashihet si vijon: 

“Shfrytëzimi i pa kontraktuar 1. Konsumatori do të konsiderohet se shfrytëzon energji në mënyrë të pa 

kontraktuar nëse: 1.1. shfrytëzon energji në një mënyrë ose në sasi që nuk është si ajo që i është 

miratuar nga ndërmarrja e energjisë; 1.2. transmeton energji pas pikës matëse, në një vend tjetër, pa 

lejen e ndërmarrjes së energjisë, dhe ia përçon një shfrytëzuesi tjetër në një vend të ndryshëm nga vendi 

i kyçjes në rrjetë; 1.3. nuk nënshkruan kontratën me furnizuesin e energjisë brenda afatit të dhënë dhe 

vazhdon të shfrytëzojë energjinë pa kontratë. 2. Konsumatorët nuk duhet të ndryshojnë ose kryejnë 

ndonjë veprim në kyçje, pajisje matëse dhe 24/26 aparate pa pëlqimin me shkrim nga ndërmarrja e 

energjisë, dhe janë të obliguar që të raportojnë te furnizuesi sapo të kuptojnë për ndonjë prishje të 

shkaktuar në kyçje dhe në pajisjet matëse”. Më tej, në nenin 33 të Rregullës në fjalë, përcaktohet si 

vijon: “Nëse Konsumatori kryen një nga shkeljet si: manipulimin, anashkalimin e matësve të energjisë 

elektrike, lidhjen ose ri-lidhjen pa autorizim për furnizim me energji elektrike që transmetohet nga ose 

përmes një sistemi të transmetimit ose shpërndarjes së energjisë elektrike, konsiderohen si vjedhje e 

energjisë elektrike, veprime këto që janë të specifikuara në nenin 61 të Ligjit mbi Energjinë Elektrike”. 

Po ashtu, vjedhja e energjisë elektrike, është e përcaktuar si vepër penale, në Kodin Penal të RKS-së, 

sipas nenit 314. Pra konsumatori ka pasur të regjistruar njehsorin elektrik nr.62275718 në të cilin është 

bërë leximi dhe faturimi i shpenzimeve të konsumatorit, por që ka pasur nën kulm edhe një njehsor 

elektrik nr. nr.20016382 me shpenzim prej TL=063348 kWh dhe TU=038573 kWh të pa regjistruar e që 

ky veprim është në kundërshtim me dispozitat ligjore të cekura më lartë. Gjithashtu duhet potencuar 

se konsumatori ka dështuar të sqarojë si në ZRRE e poashtu edhe në gjykatë se përse e ka poseduar 

një njehsor ilegal, i cili ka qenë i kyçur në rrjet dhe se, përmes këtij njehsori i cili nuk ka qenë i lajmëruar, 

është furnizuar me energji elektrike, si dhe ka dështuar të argumentojë, se si janë regjistruar kilovatët 

në njehsorin e dytë nr.20016382, i cili i është gjetur nën kulm. Andaj është fakt i pakontestueshëm se 

njehsori elektrik nr.20016382 është gjetur te konsumatori nën kulm, e i cili ka qenë i paregjistruar dhe 

ka pasur shpenzim të energjisë elektrike të evidentuar. 

Bordi i ZRrE ka analizuar edhe fotografitë nga vendi i ngjarjes, të cilat qartazi e provojnë faktin se ky 

konsumator, ka qenë duke e shfrytëzuar energjinë elektrike në mënyrë të pa autorizuar, e që sipas 

legjislacionit primar dhe sekondar, ky veprim është në kundërshtim me nenin 32 dhe 33 të Rregullës 

për Kushtet e Përgjithshme të Furnizimit me Energji. Poashtu fakt i pakontestueshëm janë edhe 

fotografitë nga vendi i ngjarjes. 

Bordi i ZRRE ka analizuar edhe profilin e shpenzimeve të energjisë elektrike, respektivisht rrjedhën e 

përgjithshme të energjisë elektrike, si dhe listat leximit dhe konstaton se, lexuesi i KEDS-it te 

konsumatori ka bërë lexim dhe inspektim të rregullt mujor, dhe se vetëm në disa periudha ka 

evidentuar që nuk ka qasje në leximin e njehsorit, por që në asnjë rast nuk është evidentuar çfarëdo 

çrregullimi në furnizimin e konsumatorit. Bordi i ZRRE ka analizuar shpenzimet e konsumatorit të 

energjisë me dy njehsorët elektrik, njehsorin nr.62275718 dhe nr.32595689 për periudha të njëjta 

kohore, respektivisht ka analizuar krahasimin e shpenzimit të energjisë elektrike para dhe pas 

periudhës 07/2019 për të parë rrjedhën e shpenzimit të energjisë elektrike. Bazuar në shpenzimet 

mujore të regjistruara në programin e faturimit CCP, vërtetohet se mesatarja mujore e shpenzimeve 

me njehsorin elektrik nr.62275718 për periudhën 08/2016 deri në periudhën 08/2018 është 382 

kWh/muaj, kurse me njehsorin nr.32595689 mesatarja e shpenzimeve mujore për periudhën 08/2019 

deri në periudhën 08/2021 është 1,070 kWh/muaj, e që kjo paraqet një rritje të shpenzimit prej 180% 

me njehsorin e ri nr. 32595689. Pra, konsumatori me njehsorin elektrik të ri nr.3259689 është duke 

shpenzuar për 180% më shumë se sa me njehsorin elektrik nr.62275718, e që i bie se pasi KEDS kanë 

rregulluar gjendjen e shpenzimit të energjisë elektrike në datën 06.07.2019 shpenzimi i energjisë 

elektrik konsumatorit i është rritur dukshëm. Andaj edhe ky është një fakt i pakontestueshëm se 

konsumatori ka qenë duke e përdorur njehsorin elektrik nr.20016382 në kundërshtim me Rregullën 

për Kushtet e Përgjithshme të Furnizimit me Energji. 

Bordi i ZRRE ka analizuar edhe pretendimin e konsumatorit lidhur me atë se borxhi i kalkuluar nuk 

mund të kuptohet dhe mbetet e paqartë se si është llogaritur, dhe konstaton se kjo fare nuk qëndron, 

pasi që ajo sasi e energjisë e evidentuar në njehsorin nr.20016382 (njehsori nën kulm) është llogaritur 

duke u bazuar në tarifat e energjisë elektrike, sikur çdo faturë tjetër, përveç se në këtë faturë është 

sasia e energjisë më e lartë. Për të vërtetuar se janë analizuar në detale të gjitha dokumentet relevante 

me rastin e dëshmon edhe fakti se Bordi ka analizuar me kujdes dy procesverbalet e ndërrimit të 

njehsorit nr.0826672 dhe nr.0826673 të datës 06.07.2019, dhe ka vërejtur se njehsori elektrik i pa 

regjistruar me nr.20016382 është prodhim i vitit 2018. Lidhur me këtë Bordi i ZRRE gjatë analizimit të 

procesverbaleve të lartcekura dhe shpenzimit prej 101,921 kWh, ka konstatuar se ai shpenzimi prej 

101,921 kWh ka qenë e pa mundur të ndodhë për periudhë një mujore, dhe për këtë ka bërë 

shpërndarjen e shpenizmit (kWh) të faturuar në faturën 0719251089DPR-35724 të datës 01.08.2019 

për periudhën 01/2018 deri ne periudhën 07/2019, dhe pas shpërndarjes ka rezultuar se konsumatorit 

nuk i takon korrigjim financiar. Andaj duhet potencuar se Bordi ka analizuar me kujdes edhe këtë fakt, 

por që gjatë kalkulimit nuk i ka takuar korrigjim financiar. 

Në vijim të kësaj, Bordi i ZRRE konstaton se konsumatori ka dështuar që të sqarojë se përse e ka 

poseduar një njehsor ilegal, i cili ka qenë i kyçur në rrjet, dhe është furnizuar me energji elektrike dhe 

se ky njehsor nuk ka qenë i lajmëruar. Duhet potencuar se për Bordin e ZRRE gjithashtu mbetet e 

paqartë se përse nga ekipet e KEDS-it nuk është evidentuar ky njehsor si njehsor ilegal dhe nuk janë 

marrë të gjitha masat për shkyçje dhe të trajtimit të rastit edhe për shfrytëzim të paautorizuar të 

energjisë elektrike konfrom nenit 32 dhe 33 të Rregullës për Kushtet e Përgjithshme të Furnizimit me 

Energji dhe nenit 61 të Ligjit mbi Energjinë Elektrike. Megjithatë, një lëshim i tillë i ndërmarrjes KEDS 

nuk e amniston konsumatorin nga obligimi i tij ligjor që të paguajë për energjinë elektrike të konsumuar 

dhe të regjistruar në dy njehsorë elektrikë. 

Bordi i ZRRE ka analizuar edhe protokollin e verifikimit të njehsorit elektrik në Qendrën e Kalibrimit 

n.org.02 nr.3699 të datës 23.05.2023 dhe konstaton se sipas punëtorëve të autorizuar të Qendrës së 

Kalibrimit njehsori elektrik nr.20016382 nuk kanë evidentuar asnjë parregullsi të njehsori elektrik dhe 

kanë konsatatuar se gabimi në matje është -0.44%, si dhe kanë konstatuar se njehsori elektrik është 

pa llogo të KEDS. Pra shihet qartë se edhe Qendra e Kalibrimit nuk ka evidentuar asnjë parregullsi të 

njehsorit elektrik nr.20016382 dhe se gabimi në matje -0.44% është brenda kufijve të lejuar të Kodit të 

Matjes së OSSH, respektivisht nenit 4.11.1. Për më tepër duhet potencuar se procesverbali i Qendrës 

së Kalibrimit në rastin e konsumatorit fare nuk ka relevancë, ngase nuk kemi të bëjmë me një njehsor 

i cili është i regjistruar në KEDS dhe po i kontestohet saktësia e tij e matjes, por kemi të bëjmë me 

gjetjen e një njehsori elektrik i cili ka qenë i paregjistruar, e i palajmeruar në KEDS dhe i cili ka bërë 

furnizim me energji elektrike te konsumatori dhe kjo siç e kemi potencuar është në kundërshtim me 

dispozitat ligjore të Rregullës për Kushtet e Përgjithshme të furnizimit me Energji, repsktivisht nenit 32 

dhe 33. Gjithashtu është vërtetuar poashtu fakti se gjatë analizimit të shpenzimeve para dhe pas 

kontestit, shpenzimi i energjisë elektrike pas kontestit është prej 180%. 

Bordi i ZRRE thekson se duke u bazuar në nenin 5, par. 1.5 i Rregullës për Kushtet e Përgjithshme të 

Furnizimit me Energji, e ku thuhet se: “Të gjithë konsumatorët janë të obliguar që të paguajnë për 

energjinë e shfrytëzuar, sipas kontratës për furnizim me energji të lidhur me Furnizuesin e Energjisë, si 

dhe për tarifat për shfrytëzim të sistemit të miratuara nga ZRRE-ja”, konsumatori duhet të paguaj 

energjinë të cilën KEDS e ka evidentuar në njehsorin elektrik nr.20016382. Ndërkaq në nenin 32 të 

kësaj rregulle, thuhet se: “Konsumatori do të konsiderohet se shfrytëzon energji në mënyrë të pa 

kontraktuar nëse: 1.1. shfrytëzon energji në një mënyrë ose në sasi që nuk është si ajo që i është 

miratuar nga ndërmarrja e energjisë; 1.2. transmeton energji pas pikës matëse, në një vend tjetër, pa 

lejen e ndërmarrjes së energjisë, dhe ia përçon një shfrytëzuesi tjetër në një vend të ndryshëm nga vendi 

i kyçjes në rrjetë; 1.3. nuk nënshkruan kontratën me furnizuesin e energjisë brenda afatit të dhënë dhe 

vazhdon të shfrytëzojë energjinë pa kontratë”, dhe në nenin 33 të kësaj Rregulle thuhet se: “Nëse 

Konsumatori kryen një nga shkeljet si: manipulimin, anashkalimin e matësve të energjisë elektrike, lidhjen 

ose ri-lidhjen pa autorizim përfurnizimme energji elektrike që transmetohet nga ose përmes një sistemi të 

transmetimit ose shpërndarjes së energjisë elektrike, konsiderohen si vjedhje e energjisë elektrike, veprime 

këto që janë të specifikuara në nenin 61 të Ligjit mbi Energjinë Elektrike”, andaj lidhur me këtë Bordi 

konstaton se konsumatori ka pasur një njehsor elektrik të paregjistruar, ei cili ka furnizuar me energji 

elektrike konsumatorin, të cilin energji ndërmarrja nuk ia miratuar, si dhe ka kyçur atë njehsor në 

rrjetin elektrik pa autorizim e KEDS.   

Andaj, në harmoni me nenin 48 të Ligjit nr.05/L-031 të Procedurës së Përgjithshme Administrative, 

Bordi i ZRrE-së i ka vlerësuar të gjitha pretendimet e ankuesit dhe i ka analizuar të gjitha dëshmitë dhe 

provat që lidhen më rastin në fjalë dhe ka vendosur si në dispozitiv të këtij vendimi. Gjithashtu Bordi i 

ZRrE-së ka bërë administrimin e të gjitha provave. 

Bordi i ZRRE, gjithashtu ka konstatuar se konsumatori në ankesën e tij nuk ka ofruar asnjë provë 

bindëse për të vërtetuar faktin se vendimi i DMK-së si organ i shkallës së parë nuk është vendim i drejtë 

dhe i bazuar në ligje dhe rregulla, por që i njëjti në ankesë vetëm se ka kontestuar vendimin e shkallës 

së parë në mënyrë të përgjithësuar pa ofruar prova të arsyeshme dhe pa ofruar arsye rreth kontestimit 

të faturës nr.0719251089DPR-35724 të datës 01.08.2019 .  

Bordi i ZRRE-së në mbledhjen e mbajtur me datë 17.10.2023 pas analizimit të gjithë asaj që u theksua 

më lartë, ka vendosur si në dispozitivin e këtij vendimi. 

III. Vendimi nxirret dhe publikohet në gjuhët zyrtare në Republikën e Kosovës. 

IV. Vendimi hyn në fuqi në datën e miratimit nga Bordi i Zyrës së Rregullatorit dhe do të publikohet 

në faqen elektronike zyrtare të ZRRE-së.  

Këshillë juridike: Kundër këtij vendimi, pala e pakënaqur mund t’i drejtohet Gjykatës Kompetente 

brenda tridhjetë (30) ditëve nga data e pranimit të Vendimit ose data e publikimit të Vendimit në faqen 

elektronike të ZRRE-së, cilado që ndodhë e fundit. 

 

 

 

 

 

 

 

Bordi i ZRRE-së: 

 

        _______________________ 

Ymer Fejzullahu, Kryesues  

 

_______________________ 

Lutfije Dervishi, anëtare 

_______________________ 

Gani Buçaj, anëtar 

_______________________ 

Arta Isufi, anëtare 

 

_______________________ 

Adnan Preniqi, anëtar 

 

Vendimi u dërgohet: 

 KESCO-së, 

 Konsumatorit F.S 

 Gjykatës Themelore në Prishtinë dhe 

 Arkivit të ZRRE-së. 

 


